
రంగవిలోచనామణి పరాకున న న్గికురించి యేగుచో

బంగరుపైఁటకొం గొడిసిపట్టి పెనంగక పోవనిచ్చితిన్.

	ఉ.	
గద్దరిబోటికత్తియలు గ్రమ్మి నయమ్ముగఁ బెక్కులాగులన్

సద్దులు సేయఁగా భ్రమసి జంటఁ బెనంగఁగ నేరనైతి వే

సుద్దుల కేమి యీపలువకోటులపంతము దీఱె నేఁడు నా

బుద్ధికి మోస మయ్యెఁ గద బూమెలగీములు వామలోచనల్.

	చ.	
మరుఁడు విరోధి చంద్రుఁడును మందసమీరుఁడు నేల నిల్ప రీ

పరభృతశారికానికరబర్హిమరాళశుకీమధువ్రతో

త్కరములు నాకు భూతములు కంజముఖీమణి బల్గయాళి హా

హరిహరి యింక నీసరసిజాంబకబాధల కెట్లు దాళుదున్.

	ఉ.	
ఏగతిఁ దాళువాఁడ నిపు డెవ్వరి నేక్రియ వేఁడువాఁడ న

బ్బా గిరి నింక నెందు సులభంబుగఁ గన్గొనువాఁడ నెట్లు పై

వేగినదాకఁ దాకువెడవిల్తునితూపుల నోర్చువాఁడ నా

హా గురులింగ దానిహొయ లాత్మఁ దలంచిన గుండె ఝల్లనున్.

	ఉ.	
హా వికచారవిందముఖి హా మదమత్తమరాళగామినీ

హా విబుధేంద్రనీలరుచిరాలకజాలక హా విలాసినీ

హా వరవర్ణినీజనశిఖాగ్రమణీ రమణీ ననుం గడున్`

భావభవప్రసూనశరబాధల కగ్గము సేసి యేగితే.

	క.	
చిరసుఖదాయిని వని నిను, నిరవొప్పఁగ వేఁడుకొనిన నిటు భంగములం

బెరయించి లోఁతు చూపక, దరిఁ జేర్పక సుళ్లఁ బెట్టఁ దగునే గంగా.

	క.	
నీకరుణామృతధారా, శీకరములఁ బైనఁ జిల్కి చెచ్చెరఁ దాపో

ద్రేకము చల్లార్పం గదె, రాకాహిమధామసమతరంగా గంగా.

	వ.	
అని మఱియు విరహావేశంబున.

	ఉ.	
ఎక్కడ నల్కుడైన జలజేక్షణ వచ్చె నటంచు లేచి న

ల్దిక్కులు సూచి కానియెడ దీనత నుస్సురటంచు నూర్చు నే

చక్కిట నెద్ది గన్గొనినఁ జాన శుభాకృతిగాఁ దలంచు హా

చక్కెరబొమ్మ యంచుఁ బలుచందములం బలవించు సారెకున్.

	ఉ.	
కన్నుల మూయుఁ ద్రుళ్లిపడి గ్రక్కున దిక్కులు రోయు నూరకే

సన్నలు సేయుఁ బై వలువఁ జయ్యన నవ్వలఁ ద్రోయు మింటిపై

వెన్నెలఁగాయుచందురునివేఁడికిఁ దాఁ బెడఁబాయు నద్ది రా

చిన్నెలజంగమప్రభుని చిత్తవికారము లెన్నఁ జిత్రముల్.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 23 జనవరి 2023న 12:20కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

